
					Gwirwyd y dudalen hon
plant, at Bob. Cyfeiriodd ei chamrau tua'r
drws allanol, ond rhedai y llythrennau o'i
blaen,—

“ARHOSWCH YMA, NID YDYCH DDIGON UFUDD
AC ADDFWYN ETO.”

Ond ymlaen yr aeth, ac yn canlyn pob cam
a roddai clywai glec ofnadwy. Gwelai yr holltau
yn rhedeg drwy y muriau, y llythrennau yn gwau
o'i hamgylch. Pan gyrhaeddodd y drws, nid
oedd ond un llecyn bach heb yr un hollt, ac arno
y geiriau,—

“OS HOLLTIR Y LLECYN YMA DYMCHWELIR Y
PLAS.”

Agorodd Maggie y drws, ond cyn iddi groesi
y trothwy dyma’r adeilad yn deilchion o’i hamwylch,
ac wrth deimlo y gwydr miniog yn torri
i’w chnawd, dechreuodd waeddi yn uchel, a
chlywai lais yn ei hateb rhywle uwch ei phen,—

“Hylo yr hen Fag, wyt ti yna? Beth yn y
byd wyt ti yn gwaeddi fel ’na, dywed?”

Agorodd Maggie ei llygaid, a gwelodd Bob
yn eistedd ar un o frigau yr hen goeden, yr hon
oedd yn clecian odditano, a'r dail mân yn disgyn
ar ei gwyneb. Neidiodd ar ei thraed, ac yn ei
llawenydd am nad oedd y plas gwydr ddim ond
breuddwyd, taflodd ei breichiau am wddf Bob ei
brawd, a dywedodd,—

“O, Bob anwyl, mae yn dda gen i dy weld
ti.”

“Wel paid a fy mygu i ’nte,” meddai
hwnnw, gan geisio ymryddhau o’i gafael.

Nid yn fuan yr anghofiodd Maggie ei breuddwyd 
o dan y goeden afalau, a phan fyddai ar
fedr colli ei thymer clywai swn dymchweliad y
palas gwydr ac ymdrechai i feistroli ei hun.

		 Golygwyd y dudalen hon ddiwethaf ar 17 Medi 2023, am 13:43.
	Mae'r testun ar gael o dan Creative Commons Attribution-ShareAlike License; 
gall telerau ychwanegol fod yn berthnasol.
Gweler y Telerau Gwasanaeth am fanylion.

